
Sahto han, rarid han, sonopangcah han a tilid a micodad to kongko no

Pangcah hawi, sarenga’ayho a pakatinako anini, saka, safahka’sa a mahemek
a miasip. Nawhani mananamayto pakatangila sanay a mitengil to kongko no
Pangcah, anini pakatiliden, pakamataen a miasip, salipahk rahker sa ko faloco’.
Ano manga’ay to a pakatiliden to ko sasowalen hawi, ma”“dengto a materek ko
rayray, kongko, taneng no ’orip no to’as, ta caayto kamatiya o horac ko kalo
demak no tato’asan no Pangcah.

Pakaynien no micodaday ci Saykangan mafana’ay to kalo demak no
maama:an, a paini to kongko no tosaay niyaro’ (Fata’an ato Tafalong a niyaro’)
to kalo demak nangra, ato o picomod no romaay a finacadan a tamdaw (Olanda,
Purtokis, Ripon ato Kwangtong), ato katayni no kilistokiw 1 niyaro’, ato caay
kafana’an a lalengatan a caay ka’a’osaw no tosaay a niyaro’. Ci Saykang
mafana’ay to kalo demak a mirayray to sasowalen a paini to demak no tosaay
a niyaro’, nawiro matiyasa karacolicoliay a maramoday ko demak nangra, o
kacacengang ko adihayay caayka hacowa ko kasalali’ay, paini ci Saykang to
masamaan ko kasasisanga’ no tosaay a niyaro’? Itini ira ci Li To-Ki Cong-Tong
malacitatodongay a pasaisanga’ cangraan, o so’linay a demak ko nini.

Sono Fata’an han a sowal no micodaday a paini to nini a kongko, saka maala
to ko itiyaayho a sasowalen ato fana’ no pipapelo.

